
Víst verður til teldupost okkara dagfestur 04.02.2002, har vit gjørdu vart við tað skeiva og ófullfíggjaða í, at løgtingsmál nr. 27/2001, sum viðvíkur og helst kemur at ávirka eftirlønarskipan okkara og skipanir hjá øðrum fakfeløgum, ikki varð sent okkum og øðrum fakfeløgum til viðgerðar, bæði tá talan er um arbeiðið undan framløguni (Fíggjarmálastýrinum) og tá løgtingið hevur  havt hetta til viðgerðar.

Hendan viðmerking okkara skal tískil fyrst fremst takast sum ein ábreiðsla fyri hesi mannagongd og ein áminng um at taka “annað skinn um bak” í framtíðini.

Vit halda tað vera sjálvsagt og mestsum eitt krav, at mál sum hava ella koma at hava ávirkan á okkara viðurskiftir, verða løgd fyri okkum til hoyringar ella beinleiðis til viðmerkingar, og í góðari tíð og rímuliga góðum skotbrái til viðgerðartíð hjá okkum, soleiðis at tey fáa gjølliga viðgerð og sostatt kunnu geva eitt positivt íkast, áðrenn endaligu avgerðinar falla.

At bert vit ( men - sum skilst -  ikki onnur fakfeløg, sum eru í somu støðu sum vit) nú í evstu løtu fingu málið til viðmerkingar, aftaná at vit sjálvi høvdu gjørt vart við okkum, sigur alt um, at her verður ov tilvildarliga farið um, um  talan skal verða um nøktandi lógarsmíð.

Hetta málið, sum nú er aktuelt, er umfatandi og rættuliga “tekniskt” og er eitt gott dømi um, at bæði tíð og orka skal til, fyri at kunna seta seg væl inn í tað, men stutta tíðarfreistin loyvir hesum als ikki, men vit fara tó at gera vart við nøkur kannska meira “yvirornaði” viðurskiftir í uppskotinum:

Lógin eigur undir ongum umstøðum at hava afturvirkandi kraft. Tey, sum hava gjørt sínar skipanir, eiga ikki at svíða fyri, at umstøðurnar gerast verri enn tær, sum vóru til staðar tá avtalurnar vóru gjørdar. 

Og eisini vilja vit gera púra greitt, at vit ikki kunnu góðtaka, at tann ósiður, sum av og á stingur seg upp innan løgtingsins vegir, at ein lóg fær afturvirkandi kraft , sleppur at halda fram, men harfaturímóti má og skal halda uppat. Hetta eru eisini sjónarmið, sum flestu framkomnu loninid uttanum ásanna.
Í sambandi við tær “rembingar”, sum tykkum helst kunnugt eru á øllum økinum innan eftirlønarspurningin sum heild, vilja vit hava vissu fyri, at møgulig fullkomulig broyting til tað, sum vit kenna í dag innan eftirlønar/tryggingarskipanir( t.d.  at fakfeløg stovna sínar egnu grunnar), ikki á nakran hátt kemur at taka orku frá tí uppsparing, sum limir okkara higartil hava uppspart og sum møguliga verður flutt í aðrar skipanir.

Skattligir fyrimunir/vansar eiga at “javnviga”, t.v.s. at skattligu fyrimunir, sum kunnu verða av at taka út í ótíð, eigur hvørgin parturin- løntakarin ella tað almenna - at fáa ágóðan av, men eigur at standa á sama støði, sum 35% skatturin er tá “lógliga” verður goldið út.

Úgjald áðrenn 60 ára aldur, sum stendst av óarbeiðsføri, eigur ikki at verða roknað sum útgjald í  ótíð.

Hetta eru so nakrar grundleggjandi viðmerkingar vit hava til uppskotið, men sum frammanfyri nevnt, hava vit ikki nakran sum helst møguleika, at fara inn í “dýpdina” í sjálvum uppskotinum og fara vit at taka uppaftur her, at hetta málið, soleiðis sum tað hevur tikið seg upp mótvegis okkum, kannska kann verða ein “lærupengi” hjá lógarmyndugleikunum, at at málini verða væl og virðiliga lýst mótvegis øllum pørtum, áðrenn nærkast endaligu avgerðini.

Fara at skjóta upp her, at orka verður sett av til at skipa soleiðis fyri, at øll uppskot, sum verða løgd fyri løgtingið, gjølla verða eftirhugd, nær ella um tey skulu út til hoyringar ella viðmerkingar hjá feløgum, bólkum, einstaklingum o.l., áðrenn sjálv politiska viðgerðin byrjar.

